
    Sosial ekologiya bəşəriyyətin qlobal problemləri kontekstində cəmiyyət, təbiət və insan arasında spesifik əlaqələri empirik tədqiq edən və nəzəri cəhətdən ümumiləşdirən elmdir. Məqsəd insanın yaşadığı mühiti qoruyub saxlamaq və gələcək nəsillərə çatdırmaqdır. Cəmiyyətin təbiətə qlobal miqyaslı təsiri nəticəsində bir sıra elmi fənlərin birləşməsi nəticəsində xüsusi elm kimi meydana çıxan sosial ekologiya təbiət və cəmiyyətin qarşılıqlı əlaqəsinin fəlsəfi-sosioloji aspektini öyrənir. Sosial ekologiyanın əsas predmeti insanın, cəmiyyətin, texnikanın, mədəniyyətin, təbiətin qarşılıqlı təsiridir.
    Sosial ekologiya yeni elm sahəsidir. Ona müxtəlif təriflər verməklə yanaşı, ictimai elmlər sistemində yerinə də şübhə ilə yanaşanlar var. Ona görə də sosial ekologiyanın müstəqil ictimai sosioloji elm kimi formalaşması prosesini nəzərdən keçirmək lazımdır. Əslində, sosial ekologiyanın yaranması və inkişafı sosiologiyanın ətraf mühit problemlərinə artmaqda olan marağını əks etdirir.
    Sosial ekologiyanın tərifini verənlərdən birincilər sırasında Raderik Mak Kenzeldir. O, ekologiyanı insanların ərazi və zaman münasibətləri haqqında elm kimi müəyyənləşdirmişdir.
    Sosial ekologiyanın inkişafı Birinci dunya müharibəsindən sonra başlanır. Ötən əsrin 60-cı illərində isə onun inkişafında daha çox fəallıq özünü hiss etdirir. Xüsusilə, 1966-cı ildə keçirilən sosioloqların ümumdünya konqresindən sonra bu proses daha da güclənmişdir. Sonrakı illərdə sosial ekologiyanın sürətli inkişafı 1970-ci ildə keçirilən sosioloqların növbəti konqresində sosial ekologiya problemləri üzrə sosioloqların ümumdünya birliyinin tədqiqat komitəsinin yaradılmasına gətirib çıxarmışdır.
    Sosial ekologiyanın meydana gəlməsi sosiologiyanın ekologiyaya marağını əks etdirir. İnsanın ekosistemdə yerini, eləcə də onunla ekosistemin qarşılıqlı təsirini öyrənmək olduqca zəruridir.
    Sosial ekologiya Yer biosferinə bəşəriyyətin ekoloji dayağı kimi baxır, ətraf mühiti və insan fəaliyyətini təbiət və cəmiyyətin vahid sistemi ilə əlaqələndirir. Təbii ekosistemin tarazlığına insanın təsirini aşkar edir, insanla təbiətin qarşılıqlı münasibətinin səmərələşdirilməsi və idarə olunması məsələlərini öyrənir. Sosial ekologiyanın vəzifəsi ətraf mühitə elə bir effektiv təsir üsulu təklif etməkdir ki, bunun sayəsində təkcə katastrofik nəticələri aradan qaldırmaq deyil, eyni zamanda, insanın inkişafının bioloji və sosial şəraitini və Yerdə olan bütün canlıların şəraitini köklü surətdə yaxşılaşdırmaqdır. Sosial ekologiyanın nəzəri funksiyaları sırasına təbiəti mühafizə, praqmatik, proqnostik dünyagörüşü və 

metodoloji funksiyalar daxildir. Sosial ekologiyanın nəzəri funksiyaları, hər şeydən əvvəl, cəmiyyətin, insanın təbiətin müxtəlif tarixi mərhələlərində ekoloji inkişafının xarakterini izah edən əsas konseptual nümunələrdən ibarətdir.
    Qlobal problemlərin təsnifatında mərkəzi yerlərdən birini cəmiyyət, insan və təbiətin qarşılıqlı təsiri məsələsi, yaxud ekoloji problemlər tutur. Bəşəriyyət öz varlığına görə təbiətə borcludur.Burada təkcə onun mənbəyi deyil, onunla bərabər yaranan keyfiyyətcə yeni münasibət üsulu olan əmək və təbiət, maddi istehsal fəaliyyəti də nəzərdə tutulur. Maddi istehsalda əmək təbiəti dəyişdirməyin vasitəsi kimi çıxış edir.
    Əmək, hər şeydən əvvəl, insanla təbiət arasında baş vermiş bir prosesdir, insanın öz fəaliyyəti sayəsində, özü ilə təbiət arasındakı maddələr mübadiləsində vasitəçi olduğu, bu mübadilənin tənzim etdiyi və onu nəzarət altına aldığı bir prosesdir. İnsan təkcə təbiətin predmetlərinin formalarını dəyişdirmir. Həm də həmin predmetlərdə özünün şüurlu məqsədini təcəssüm etdirir.
    Dəyişdirilmiş təbiət insanın gələcək inkişafı üçün həlledici şərtə çevrilir. Baxmayaraq ki, insan özünü təbiətdən ayırır, lakin o, təbiətin ayrılmaz hissəsi olaraq qalır. Alimlərin qeyd etdiyi kimi, "insan təbiət maddəsinə bir təbiət qüvvəsi kimi qarşı durur".
    Təbiət maddi rifah istehsalı prosesinin daimi, əbədi və zəruri şərtidir. Təbiətin verdiyi və insanın ondan aldığı şeylər istehsalın əsasıdır. Təbii şərait istehsalın müxtəlif sahələrinin inkişafı və yerləşməsinə həlledici təsir göstərir. Həmin şərait ya inkişafı yüngülləşdirir və sürətləndirir, yaxud da maddi istehsalın inkişafını saxlayır və çətinləşdirir, bununla da, əməyin məhsuldarlığının artımına təsir edir.Texniki cəhətdən eyni səviyyədə olan əmək müxtəlif nəticələrə gətirib çıxarır.
    Maddi istehsalda insan öz həyatı üçün lazım olan formada təbiəti mənimsəyir. Bu zaman insan daim təbiət qüvvələrinin yardımına arxalanır. İnsanın nəzarət altına aldığı təbii proseslər maddi istehsalda geniş şəkildə istifadə olunur. Bununla yanaşı, istehsalda kortəbii, lokal və qlobal proseslər fəaliyyət göstərir. Bunlar isə özlüyündə insana onun təbiətin ağası deyil, bir hissəsi olduğunu xatırladır.
    İnsan yarandığı gündən təbiəti öyrənir və mənimsəyir. İndi demək olar ki, təbiətdə "toxunulmamış" sahə qalmamışdır. Qədim dövrlərdən başlayaraq insan maddi mədəniyyəti, yaxud "ikinci təbiəti" -"insaniləşdirilmiş təbiəti" yaradır. İnsan tərəfindən yaradılmış predmetlər, təbiətdə edilmiş dəyişikliklər təbiətin öz predmet və hadisələri kimi real və obyektiv olur. İnsanın təbiətin kortəbii qüvvələrinin təsiri altından çıxması, tədricən təbiətdən asılılığının ləğv edilməsi onu təbiətlə getdikcə yaxınlaşdırır, təbiətin daha geniş şəkildə maddi istehsal prosesinə daxil edilməsinə şərait yaradır. Kimyəvi birləşmələrin sintezini, canlı orqanizmlərin çirklənmiş ətraf 

mühitə uyğunlaşmasını və s. buna misal göstərmək olar.
    Təbiət və cəmiyyəti bir-birinə qarşı duran qüvvələr kimi təqdim edən idealist və metafizik konsepsiyalardan fərqli olaraq həqiqi elm onların üzvi vəhdətini elan edərək təbiət və cəmiyyətin inkişafına vahid təbii-tarixi bir proses kimi baxır.Tarixən insanın təbiətlə yalnız əlaqələrinin xarakteri dəyişir ki, bu da şübhəsiz, istehsal münasibətlərinin xarakteri ilə bağlıdır.
    Bəşər cəmiyyəti son dərəcə mürəkkəb, fasiləsiz inkişaf edən orqanizmdir. Cəmiyyətin inkişafı prosesində onun müxtəlif tərəfləri və sahələri qarşılıqlı təsir edir, inkişafın ümumi gedişini ya ləngidir, ya da sürətləndirir.
    Təbiət-cəmiyyət həyat təminatlı ekoloji funksiya yerinə yetirdiyindən ayrıca fərdin, eləcə də cəmiyyətin sistemi inkişafın təbii qanunlarına tabe olur. Bu sistemin mərkəzində inkişaf materiya hərəkətinin həm təbii, həm də sosial qanunlarına tabe olan insan durur.

